
Şagadamly gyza ŞAGADAMLY GYZA

Gün tygyn dürtüp dur deñziñ göwsüne,
Ylla ölçeýän dek onuñ çuñlugyn.
Çuñdan çuñ ýerini gözläp, alysa,
Altyn tygyñ ýüzüşiniñ geñdigin!

Gülälekli baýra meñzäp tolkunlar,
Göge galýar Gün tygynu gujaklap.
Çitýär deñiz halysynyñ gölleri,
Balyklaryñ kümüş teññesi jyklap.

Uçup gelen çarlaklara düşeýär,
Tolkunlar öz ak köpürjik öýmesin…
Bu görnüşi görýän, näzlim, gözüñden,
Onsoñ ýürek neneñ deñzi söýmesin?!

* * *

Säherde syn eden elwan şapagym,
Agşam ýañaklañña çaýylan eken.
Dünýäme jan beren Kuýaşyñ çogy
Goşa dideleññe ýaýylan eken.

Agşamda syn eden ýañaklañ aly,
Säherde asmana çaýylan eken.
Dildarym, janalgyç gözleriñ çogy,
Günüñ kirpigine ýaýylan eken.

